
Dell’AneideCanto iv.





81.




Mà si Apollene vò che a Talia jammo,
E de Licia l’aracole, e li Fate
Vonno, che a chella via nui navecammo,
Pozzo fare co Giove à capozzate?
Talia, l’ammore nuostro nui cercammo;
E si, pe fravecare sta cetate,
Lassaste la Fenicia, e perchè vuoje,
Che nui non jammo e Talia, potta d’hoje?




82.




Ogne notte me fà na sbraviata,
E me tratta da guitto, e da frabutto
L’ombra d’Anchiso mio,che ’nfuriata
Me comparesce, e io ne tremmo tutto.
De chiù a lo core mio m’è na stoccata,
Ne penzare nce pazzo ad huocchio asciutto,
Quanno penzo ca perde Ascaniello
Pe corpa mio no regno accossì bello.




83.




E Giove pe Mercurio m’hà mannato
(Juro pe l’uno, e l’autro) no cartiello,
Che, comme ommo da niente m’hà trattato,
E m’hà carcato buono lo cappiello.
L’haggio visto, e sentuto spececato
Co st’arecchie, e co st’huochie, e lo cerviello
M’ha ’ntronato, e lo sango m’hà scommuosso:
Arremmedia si puoi? spolleca st’huosso?




84.




Lassa sso chianto, e chiù non t’affannare,
Ne me fare chiù sfrijere sto core;
A Talia me fa Giove navecare;
Co Giove chi farrà lo bell’omore?
Mà se vedea comm’estrece abbottare
Chella ’ntratanto, e chiena de forore
Coll’huocchie strevellate lo squatraje
Da la capo a lo pede, e pò sbottaje.

